
॥ రఘువంశం సర్గ ౪ కాలిదాసకృతమ్ ॥

॥ రఘువంశం సర్గ ౪ కాలిదాసకృతమ్ ॥

స రాజ్యం గురుణా దత్తం ప్రతిపద్యాధికం  బభౌ ।
దినాన్తే నిహితం తేజః సవిత్రేవ  హుతాశనః ॥ ౪-౧॥
దిలీపానన్తరం రాజ్యే తం నిశమ్య ప్రతిష్ఠితమ్   ।
పూర్వం ప్రధూమితో  రాజ్ఞాం  హృదయేఽగ్నిరివోత్థితః  ॥ ౪-౨॥
పురుహూతధ్వజస్యేవ తస్యూన్నయనపఙ్క్తయః  ।
నవాభ్యుత్థానదర్శిన్యో  ననన్దుః  సప్రజాః  ప్రజాః  ॥ ౪-౩॥
సమమేవ సమాక్రాన్తం   ద్వయం ద్విరదగామినా ।
తేన సింహాసనం పిత్ర్యమఖిలం  చారిమణ్డలమ్  ॥ ౪-౪॥
ఛాయామణ్డలలక్ష్యేణ  తమదృశ్యా కిల స్వయమ్ ।
పద్మా పద్మాతపత్రేణ  భేజే సామ్రాజ్యదీక్షితమ్  ॥ ౪-౫॥
పరికల్పితసాంనిధ్యా కాలే కాలే చ బన్దిషు  ।
స్తుత్యం స్తుతిభిరర్థ్యాభిరుపతస్థే  సరస్వతీ ॥ ౪-౬॥
మనుప్రభుతిర్మాన్యైర్భుక్తా   యద్యపి రాజభిః ।
తథాప్యనన్యపూర్వేవ తస్మిన్నాసీద్వసుంధరా ॥ ౪-౭॥
స హి సర్వస్య లోకస్య యుక్తదణ్డతయా  మనః ।
ఆదదే నాతిశీతోష్ణో నభస్వానివ దక్షిణః ॥ ౪-౮॥
మన్దోత్కణ్ఠాః   కృతాస్తేన గుణాధికతయా గురౌ ।
ఫలేన సహకారస్య పుష్పోద్గమ  ఇవ ప్రజాః  ॥ ౪-౯॥
నయవిద్భిర్నవే రాజ్ఞి సదసచ్చోపదర్శితమ్ ।
పూర్వ ఏవాభవత్పక్షస్తస్మిన్నాభవదుత్తరః ॥ ౪-౧౦॥
పఞ్చానామపి భూతానాముత్కర్షం  పుపుషుర్గుణాః  ।
నవే తస్మిన్మహీపాలే సర్వం నవమివాభవత్ ॥ ౪-౧౧॥
యథా ప్రహ్లాదనాచ్చన్ద్రః    ప్రతాపాత్తపనో  యథా ।
తథైవ  సోఽభూదన్వర్థో రాజా ప్రకృతిరఞ్జనాత్   ॥ ౪-౧౨॥
కామం కర్ణాన్తవిశ్రాన్తే     విశాలే తస్య లోచనే ।

॥ రఘువంశం సర్గః  ౪ కాలిదాసకృతమ్ ॥

చక్షుష్మత్తా తు శాస్త్రేణ  సూక్ష్మకార్యార్థదర్శినా  ॥ ౪-౧౩॥
లబ్ధప్రశమనస్వస్థమథైనం     సముపస్థితా  ।
పార్థివశ్రీర్ద్వితీయేవ    శరత్పఙ్కజలక్షణా ॥ ౪-౧౪॥
నిర్వృష్టలఘుభిర్మేఘైర్ముక్తవర్త్మా   సుదుఃసహః ।
ప్రతాపస్తస్య  భానోశ్చ యుగపద్వ్యానశే దిశః ॥ ౪-౧౫॥
వార్షికం  సంజహారేన్ద్రో  ధనుర్జైత్రం   రఘుర్దధౌ  ।
ప్రజార్థసాధనే   తౌ హి పర్యాయోద్యతకార్ముకౌ ॥ ౪-౧౬॥
పుణ్డరీకాతపత్రస్తం    వికసత్కాశచామరః ।
ఋతుర్విడమ్బయామాస న పునః ప్రాప  తచ్ఛ్రియమ్ ॥ ౪-౧౭॥
ప్రసాదసుముఖే  తస్మింశ్చన్ద్రే  చ విశదప్రభే  ।
తదా చక్షుష్మతాం ప్రీతిరాసీత్సమరసా  ద్వయోః ॥ ౪-౧౮॥
హంసశ్రేణీషు  తారాసు కుముద్వత్సు చ వారిషు ।
విభూతయస్తదీయానాం పర్యస్తా యశసామివ ॥ ౪-౧౯॥
ఇక్షుచ్ఛాయనిషాదిన్యస్తస్య గోప్తుర్గుణోదయమ్  ।
ఆకుమారకథోద్ధాతం  శాలిగోప్యో జగుర్యశః ॥ ౪-౨౦॥
ప్రససాదోదయాదమ్భః  కుమ్భయోనేర్మహౌజసః ।
రఘోరభిభవాశఙ్కి చుక్షుభే ద్విషతాం మనః॥ ౪-౨౧॥
మదోదగ్రాః  కకుద్మన్తః సరితాం కూలముద్రుజాః  ।
లీలాఖేలమనుప్రాపుర్మహోక్షాస్తస్య  విక్రమమ్ ॥ ౪-౨౨॥
ప్రసవైః   సప్తపర్ణానాం   మదగన్ధిభిరాహతాః  ।
అసూయయేవ తన్నాగాః సప్తధైవ  ప్రసుస్రువుః  ॥ ౪-౨౩॥
సరితః కుర్వతీ గాధాః పథశ్చాశ్యానకర్దమాన్  ।
యాత్రాయై  చోదయామాస తం శక్తేః ప్రథమం  శరత్॥ ౪-౨౪॥
తస్మై  సమ్యగ్ఘుతో  వహ్నిర్వాజినీరాజనావిధౌ ।
ప్రదక్షిణార్చిర్వ్యాజేన  హస్తేనేవ జయం దదౌ॥ ౪-౨౫॥
స గుప్తమూలప్రత్యన్తః   శుద్ధపార్ష్ణిరయాన్వితః   ।

॥ రఘువంశం సర్గ ౪ కాలిదాసకృతమ్ ॥

షడ్విధం బలమాదాయ ప్రతస్థే  దిగ్జిగీషయా ॥ ౪-౨౬॥
అవాకిరన్వయోవృద్ధాస్తం   లాజైః  పౌరయోషితః ।
పృషతైర్మన్దరోద్ధూతైః     క్షీరోర్మయ ఇవాచ్యుతమ్॥ ౪-౨౭॥
స యయౌ ప్రథమం  ప్రాచీం  తుల్యః ప్రాచీనబర్హిషా   ।
అహితాననిలోద్ధూతైస్తర్జయన్నివ     కేతుభిః॥ ౪-౨౮॥
రజోభిః స్యన్దనోద్ధూతైర్గజైశ్చ      ఘనసంనిభైః  ।
భువస్తలమివ వ్యోమ కుర్వన్వ్యోమేవ భూతలమ్॥ ౪-౨౯॥
ప్రతాపోఽగ్రే  తతః శబ్దః  పరాగస్తదనన్తరమ్ ।
యయౌ పశ్చాద్రథాదీతి  చతుఃస్కన్ధేవ  సా చమూః॥ ౪-౩౦॥
మరుపృష్ఠాన్యుదమ్భాంసి  నావ్యాః సుప్రతరా  నదీః ।
విపినాని ప్రకాశాని  శక్తిమత్త్వాచ్చకార సః॥ ౪-౩౧॥
స సేనాం మహతీం కర్షన్పూర్వసాగరగామినీమ్  ।
బభౌ హరజటాభ్రష్టాం   గఙ్గామివ  భగీరథః॥ ౪-౩౨॥
త్యాజితైః  ఫలముత్ఖాతైర్భగ్నైశ్చ    బహుధా నృపైః  ।
తస్యాసీదుల్బణో మార్గః  పాదపైరివ  దన్తినః॥ ౪-౩౩॥
పౌరస్త్యానేవమాక్రామంస్తాంస్తాఞ్జనపదాఞ్జయీ    ।
ప్రాప  తాలీవనశ్యామముపకణ్ఠం  మహోదధేః॥ ౪-౩౪॥
అనమ్రాణాం  సముద్ధర్తుస్తస్మాత్సిన్ధురయాదివ    ।
ఆత్మా సంరక్షితః సుహ్మైర్వృత్తిమాశ్రిత్య    వైతసీమ్ ॥ ౪-౩౫॥
వఙ్గానుత్ఖాయ   తరసా నేతా నౌసాధనోద్యతాన్ ।
నిచఖాన జయస్తమ్భాన్గఙ్గాస్రోతోన్తరేషు    సః॥ ౪-౩౬॥
ఆపాదపద్మప్రణతాః  కలమా ఇవ తే రఘుమ్ ।
ఫలైః  సంవర్ధయామాసురుత్ఖాతప్రతిరోపితాః   ॥ ౪-౩౭॥
స తీర్త్వా కపిశాం సైన్యైర్బద్ధద్విరదసేతుభిః    ।
ఉత్కలాదర్శితపథః కలిఙ్గాభిముఖో  యయౌ॥ ౪-౩౮॥
స ప్రతాపం  మహేన్ద్రస్య  మూర్ధ్ని  తీక్ష్ణం  న్యవేశయత్ ।

॥ రఘువంశం సర్గః  ౪ కాలిదాసకృతమ్ ॥

అఙ్కుశం ద్విరదస్యేవ యన్తా గమ్భీరవేదినః॥ ౪-౩౯॥
ప్రతిజగ్రాహ   కాలిఙ్గస్తమస్త్రైర్గజసాధనః     ।
పక్షచ్ఛేదోద్యతం శక్రం  శిలావర్షీవ  పర్వతః॥ ౪-౪౦॥
ద్విషాం విషహ్య కాకుత్స్థస్తత్ర   నారాచదుర్దినమ్  ।
సన్మఙ్గలస్నాత  ఇవ ప్రతిపేదే  జయశ్రియమ్  ॥ ౪-౪౧॥
తామ్బూలీనాం దలైస్తత్ర   రచితాపానభూమయః ।
నారికేలాసవం యోధాః శాత్రవం  చ పపుర్యశః ॥ ౪-౪౨॥
గృహీతప్రతిముక్తస్య  స ధర్మవిజయీ నృపః ।
శ్రియం  మహేన్ద్రనాథస్య  జహార న తు మేదినీమ్ ॥ ౪-౪౩॥
తతో వేలాతటేనైవ  ఫలవత్పూగమాలినా ।
అగస్త్యాచరితామాశామనాశాస్యజయోయయౌ ॥ ౪-౪౪॥
స సైన్యపరిభోగేణ  గజదానసుగన్ధినా  ।
కావేరీం సరితాం పత్యుః శఙ్కనీయామివాకరోత్ ॥ ౪-౪౫॥
బలైరధ్యుషితాస్తస్య  విజిగీషోర్గతధ్వనః  ।
మారీచోద్భ్రాన్తహారీతా మలయాద్రేరుపత్యకాః  ॥ ౪-౪౬॥
ససఞ్జురశ్వక్షుణ్ణానమేలానాముత్పతిష్ణవః    ।
తుల్యగన్ధిషు  మత్తేభకటేషు ఫలరేణవః ॥ ౪-౪౭॥
భోగివేష్టనమార్గేషు   చన్దనానాం  సమర్పితమ్ ।
నాస్రసత్కరిణాం  గ్రైవం  త్రిపదీచ్ఛేదినామపి  ॥ ౪-౪౮॥
దిశి మన్దాయతే  తేజో దక్షిణస్యాం రవేరపి ।
తస్యామేవ రఘోః పాణ్డ్యాః  ప్రతాపం  న విషేహిరే ॥ ౪-౪౯॥
తామ్రపర్ణీసమేతస్య   ముక్తాసారం మహోదధేః ।
తే నిపత్య దదుస్తస్మై  యశః స్వమివ సంచితమ్ ॥ ౪-౫౦॥
స నిర్విశ్య యథాకామం తటేష్వాలీనచన్దనౌ  ।
స్తనావివ దిశస్తస్యాః శైలౌ  మలయదర్దురౌ  ॥ ౪-౫౧॥
అసహ్యవిక్రమః  సహ్యం దూరాన్ముక్తముదన్వతా ।

॥ రఘువంశం సర్గ ౪ కాలిదాసకృతమ్ ॥

నితమ్బమివ మేదిన్యాః స్రస్తాంశుకమలఙ్ఘయత్   ॥ ౪-౫౨॥
తస్యానీకైర్విసర్పద్భిరపరాన్తజయోద్యతైః   ।
రామాస్త్రోత్సారితోఽప్యాసీత్సహ్యలగ్న  ఇవార్ణవః  ॥ ౪-౫౩॥
భయోత్సృష్టవిభూషాణాం  తేన కేరలయోషితామ్ ।
అలకేషు చమూరేణుశ్చూర్ణప్రతినిధీకృతః   ॥ ౪-౫౪॥
మురలామారుతోద్ధూతమగమత్కైతకం   రజః ।
తద్యోధవారబాణానామయత్నపటవాసతామ్ ॥ ౪-౫౫॥
అభ్యభూయత వాహానాం చరతాం గాత్రశిఞ్జితైః    ।
వర్మభిః పవనోద్ధూతరాజతాలీవనధ్వనిః  ॥ ౪-౫౬॥
ఖర్జూరీస్కన్ధనద్ధానాం    మదోద్గారసుగన్ధిషు   ।
కటేషు కరిణాం పేతుః పుంనాగేభ్యః శిలీముఖాః ॥ ౪-౫౭॥
అవకాశం కిలోదన్వాన్ రామాయాభ్యర్థితో  దదౌ ।
అపరాన్తమహీపాలవ్యాజేన రఘవే కరమ్ ॥ ౪-౫౮॥
మత్తేభరదనోత్కీర్ణవ్యక్తవిక్రమలక్షణమ్    ।
త్రికూటమేవ  తత్రోచ్చైర్జయస్తమ్భం    చకార సః ॥ ౪-౫౯॥
పారసీకాంస్తతో జేతుం ప్రతస్థే  స్థలవర్త్మనా   ।
ఇన్ద్రియాఖ్యానివ  రిపూంస్తత్త్వజ్ఞానేన   సంయమీ ॥ ౪-౬౦॥
యవనీముఖపద్మానాం సేహే మధుమదం న సః ।
బాలాతపమివాబ్జానామకాలజలదోదయః  ॥ ౪-౬౧॥
సఙ్గ్రామస్తుములస్తస్య  పాశ్చాత్యైరశ్వసాధనైః   ।
శార్ఙ్గకూజితవిజ్ఞేయప్రతియోధే    రజస్యభూత్ ॥ ౪-౬౨॥
భల్లాపవర్జితైస్తేషాం     శిరోభిః శ్మశ్రులైర్మహీమ్   ।
తస్తార సరఘావ్యాప్తైః  స క్షౌద్రపటలైరివ   ॥ ౪-౬౩॥
అపనీతశిరస్త్రాణాః  శేషాస్తం శరణం యయుః ।
ప్రణిపాతప్రతీకారః   సంరమ్భో హి మహాత్మనామ్ ॥ ౪-౬౪॥
వినయన్తే స్మ తద్యోధా మధుభిర్విజయశ్రమమ్  ।

॥ రఘువంశం సర్గః  ౪ కాలిదాసకృతమ్ ॥

ఆస్తీర్ణాజినరత్నాసు  ద్రాక్షావలయభూమిషు  ॥ ౪-౬౫॥
తతః ప్రతస్థే  కౌబేరీం భాస్వానివ రఘుర్దిశమ్  ।
శరైరుస్రైరివోదీచ్యానుద్ధరిష్యన్    రసానివ ॥ ౪-౬౬॥
వినీతాధ్వశ్రమాస్తస్య  సిన్ధుతీరవిచేష్టనైః    ।
దుధువుర్వాజినః స్కన్ధా ꣳల్లగ్నకుఙ్కుమకేసరాన్  ॥ ౪-౬౭॥
తత్ర హూణావరోధానాం భర్తృషు వ్యక్తవిక్రమమ్   ।
కపోలపాటలాదేశి బభూవ రఘుచేష్టితమ్  ॥ ౪-౬౮॥
కామ్బోజాః సమరే సోఢుం తస్య వీర్యమనీశ్వరాః ।
గజాలానపరిక్లిష్టైరక్షోటైః    సార్ధమానతాః  ॥ ౪-౬౯॥
తేషాం సదశ్వభూయిష్ఠాస్తుఙ్గా  ద్రవిణరాశయః  ।
ఉపదా వివిశుః శశ్వన్నోత్సేకాః కోసలేశ్వరమ్ ॥ ౪-౭౦॥
తతో గౌరీగురుం శైలమారురోహాశ్వసాధనః  ।
వర్ధయన్నివ  తత్కూటానుద్ధూతైర్ధాతురేణుభిః    ॥ ౪-౭౧॥
శశంస తుల్యసత్త్వానాం సైన్యఘోషేఽప్యసంభ్రమమ్   ।
గుహాశయానాం సింహానాం పరివృత్యావలోకితమ్ ॥ ౪-౭౨॥
భూర్జేషు  మర్మరీభూతాః కీచకధ్వనిహేతవః ।
గఙ్గాశీకరిణో  మార్గే మరుతస్తం సిషేవిరే ॥ ౪-౭౩॥
విశశ్రముర్నమేరూణాం  ఛాయాస్వధ్యాస్య సైనికాః  ।
దృషదో వాసితోత్సఙ్గా నిషణ్ణమృగనాభిభిః  ॥ ౪-౭౪॥
సరలాసక్తమాతఙ్గగ్రైవేయస్ఫురితత్విషః   ।
ఆసన్నోషధయో నేతుర్నక్తమస్నేహదీపికాః ॥ ౪-౭౫॥
తస్యోత్సృష్టనివాసేషు  కణ్ఠరజ్జుక్షతత్వచః   ।
గజవర్ష్మ  కిరాతేభ్యః శశంసుర్దేవదారవః  ॥ ౪-౭౬॥
తత్ర జన్యం రఘోర్ఘోరం  పర్వతీయైర్గణైరభూత్    ।
నారాచక్షేపణీయాశ్మనిష్పేషోత్పతితానలమ్ ॥ ౪-౭౭॥
శరైరుత్సవసంకేతాన్స  కృత్వా విరతోత్సవాన్ ।
జయోదాహరణం బాహ్వోర్గాపయామాస  కింనరాన్ ॥ ౪-౭౮॥

॥ రఘువంశం సర్గ ౪ కాలిదాసకృతమ్ ॥

పరస్పరేణ విజ్ఞాతస్తేషూపాయనపాణిషు   ।
రాజ్ఞా హిమవతః సారో రాజ్ఞః  సారో హిమాద్రిణా  ॥ ౪-౭౯॥
తత్రాక్షోభ్యం  యశోరాశిం నివేశ్యావరురోహ సః ।
పౌలస్త్యతులితస్యాద్రేరాదధాన  ఇవ హ్రియమ్  ॥ ౪-౮౦॥
చకమ్పే తీర్ణలౌహిత్యే  తస్మిన్ప్రాగ్జ్యోతిషేశ్వరః  ।
తద్గజాలానతాం  ప్రాప్తైః   సహ కాలాగురుద్రుమైః   ॥ ౪-౮౧॥
న ప్రసేహే  స రుద్ధార్కమధారావర్షదుర్దినమ్    ।
రథవర్త్మరజోఽప్యస్య కుత ఏవ పతాకినీమ్ ॥ ౪-౮౨॥
తమీశః కామరూపాణామత్యాఖణ్డలవిక్రమమ్   ।
భేజే భిన్నకటైర్నాగైరన్యానుపరురోధ   యైః  ॥ ౪-౮౩॥
కామరూపేశ్వరస్తస్య హేమపీఠాధిదేవతామ్ ।
రత్నపుష్పోపహారేణ ఛాయమానర్చ పాదయోః ॥ ౪-౮౪॥
ఇతి జిత్వా దిశో జిష్ణుర్న్యవర్తత  రథోద్ధతమ్  ।
రజో విశ్రామయన్రాజ్ఞాం    ఛత్రశూన్యేషు  మౌలిషు ॥ ౪-౮౫॥
స విశ్వజితమాజహ్రే యజ్ఞం  సర్వస్వదక్షిణమ్ ।
ఆదానం హి విసర్గాయ  సతాం వారిముచామివ ॥ ౪-౮౬॥
సత్రాన్తే   సచివసఖః పురస్క్రియాభి-
ర్గుర్వీభిః  శమితపరాజయవ్యలీకాన్ ।
కాకుత్స్థశ్చిరవిరహోత్సుకావరోధాన్
రాజన్యాన్స్వపురనివృత్తయేఽనుమేనే ॥ ౪-౮౭॥
తే రేఖాకులిశాతపత్రచిహ్నం
సమ్రాజశ్చరణయుగం  ప్రసాదలభ్యమ్  ।
ప్రస్థానప్రణతిభిరఙ్గులీషు     చక్రు -

ర్మౌలిస్రక్చ్యుతమకరన్దరేణుగౌరమ్   ॥ ౪-౮౮॥
ఇతి శ్రీరఘువంశే  మహాకావ్యే కవిశ్రీకాలిదాసకృతౌ
రఘుదిగ్విజయో నామ చతుర్థః  సర్గః  ॥

॥ రఘువంశం సర్గః  ౪ కాలిదాసకృతమ్ ॥

